
Ang Pitong Hapis at Tuwa ni San Jose



Pietro S. Albano 2015



PAUNANG SALITA Ang Pitong Hapis at Tuwa ni San Jose ay isa nang matagal na debosyon sa ilang bahagi ng Simbahang Katolika. Sinasabing inutusan ng dakilang santo ang dalawang Pransiskanong monghe, matapos silang iligtas nito mula sa pagkalunod sa baybayin ng Flanders (Belgium), na magdasal ng pitong Ama Namin, Aba Ginoong Maria, at Luwalhati sa karangalan ng kanyang pitong hapis at tuwa. Tanyag sa atin ang bilang na pito: mayroon tayong pitong sakramento, pitong handog ng Banal na Espiritu, at pitong hapis ng Mahal na Birhen. Nakuha natin ito mula sa mga Judio, ang ating mga ninuno sa pananampalataya. Iniuugnay nila ang pito sa pagiging ganap, isang pangarap na dapat abutin. Hindi ba't pinayuhan ni Kristo ang Kanyang mga alagad na maging ganap sa kabanalan katulad ng Amang nasa langit? Ang Ama Namin, Aba Ginoong Maria, at Luwalhati ay tatlong pangkaraniwang panalangin. Ginagamit sila sa debosyong ito upang ipakita na si San Jose ang kinatawan ng Ama sa lupa habang kanyang pinangalagaan si Jesus, ang Bugtong na Anak ng Diyos. Siya rin ang tapat at matulunging asawa ni Maria. Siya ang maaasahang lingkod ng Banal na Santatlo. Ang buhay ni San Jose - ang kanyang mga hapis at tuwa -mahigit 2,000 taon na ang nakakalipas ay hindi naiiba sa kung anong kinakaharap natin ngayon. Minsan ang buhay ay malungkot dulot ng kahirapan, pisikal o espiritwal na karamdaman, mga pag-uusig. Subalit ito rin ay masaya: pagkagaling sa sakit, pagsilang ng pinakaaasam na anak, muling pagsasama-sama ng matagal na hindi nagkitang magkaibigan. Sa pagtupad ng kanyang natatanging mga tungkulin bilang ama ni Jesus at asawa ni Maria, hinarap niya ang maraming pagsubok na makikita sa kanyang pitong hapis. Dahil nagtiwala siya sa Panginoon, napagtagumpayan niya ang kanyang mga hapis. Nadama din niya ang ligaya na pinatutunayan ng kanyang pitong tuwa. Maaaring mayroon pa siyang ibang hapis at tuwa sa buhay; subalit higit pa sa sapat ang pitong nasa debosyong ito upang lumakas ang ating loob na tularan siya at maging mas malapit pa sa Diyos. Maaaring isagawa ang dasal na ito nang pribado o kaisa ang iba pang kapatid sa pananampalataya at maaaring gawing isang nobena sa ating minamahal na santo. Maaari ring pagnilayan ang

isang hapis at tuwa sa bawat araw. Katulad ng Rosaryo ng Mahal na Birhen, kailangan ang pagmumuni-muni sa bawat hapis at tuwa kung kaya mayroong pagbasa mula sa Bibliya (mula sa mga unang kabanata ng Ebanghelyo ayon kina San Mateo at San Lukas) at tahimik na pagninilay. Sa bawat panalangin, sari-saring grupo ng mga tao ang inaalala; sila ang mga bagong Jose sa ating lipunan. Ngunit hinihikayat ang mga deboto na magsama ng iba pang mga grupo ng tao kung kinakailangan. Noong 1870, ipinahayag ni Papa Pio IX si San Jose bilang Pintakasi ng Pandaigdigang Simbahan. Naniniwala ang Banal na Simbahan na kung paanong pinangalagaan ni San Jose si Jesus ganoon din ang gagawin niya sa ating mga iniligtas sa dugo ni Kristo. Sa maraming larawan ni San Jose mababasa natin ang mga katagang "Ite ad Joseph" (Dumulog kay Jose). Bilang pagsunod sa halimbawa ng Panginoon, lumapit tayo sa kanya, ang tanging lalaking tinawag ng Diyos na "Abba" (Ama).

PAG-AALAY



Dra. Pilar Valdes-Albano Marso 8, 1915-Mayo 20, 2000 Sampung taon mula nang mailathala ang “The Seven Sorrows and Joys of St. Joseph” may mga nagmungkahi na isalin ang dasal sa wikang Filipino. Iniaalay ko ang bagong saling dasal na ito sa aking yumaong Lola, Dra. Pilar Valdes -Albano, sa pagdiriwang ng ika-100 anibersaryo ng kanyang kapanganakan sa taong ito. Kilalang deboto ni San Jose noong nabubuhay pa siya, madalas siyang nakaberdeng kasuotan, ang kulay na sumisimbolo sa dakilang santo. “Thy will be done” (Sundin ang loob Mo) ang paborito niyang kasabihan. Lagi niyang ipinapayo sa akin na hanapin ang kalooban ng Diyos; ang kaloobang lubos na tinupad ni San Jose. Sa magandang halimbawa’t salita ni Lola Piling ipinamana niya sa akin ang debosyon kay San Jose!

PAMBUNGAD NA PANALANGIN Amang nasa langit, puspusin Mo kami ng Iyong Espiritu habang pinagninilayan namin ang pitong hapis at tuwa ng Iyong lingkod na si San Jose. Nang sa gayon, lumakas ang aming loob na sumunod sa kanyang halimbawa at makiisa sa Iyong kalooban. Hinihiling namin ito sa pamamagitan ni Kristong aming Panginoon. Amen. UNANG HAPIS AT TUWA Ang Pagkakatawang-tao ng Anak ng Diyos sa sinapupunan ni Maria (Mateo 1:18-21, 24) Ito ang naganap nang ipanganak si Jesu-Cristo. Si Maria na kanyang ina at si Jose ay nakatakda nang magpakasal. Ngunit bago sila makasal, nalaman ni Maria na siya'y nagdadalang-tao sa pamamagitan ng kapangyarihan ng Espiritu Santo. Subalit dahil isang taong matuwid si Jose na kanyang mapapangasawa, at ayaw nitong malagay sa lubos na kahihiyan si Maria, binalak niyang hiwalayan si Maria nang palihim. Ngunit habang pinag-iisipan ito ni Jose, nagpakita sa kanya sa panaginip ang isang anghel ng Panginoon. Sinabi nito sa kanya, "Jose, anak ni David, huwag kang matakot na pakasalan si Maria, sapagkat ang sanggol na dinadala niya ay mula sa Espiritu Santo. Magsisilang siya ng isang batang lalaki at Jesus ang ipapangalan mo sa sanggol sapagkat ililigtas niya ang kanyang bayan sa kanilang mga kasalanan." Nang magising si Jose, sinunod nga niya ang utos ng anghel ng Panginoon at pinakasalan niya si Maria. Tahimik na Pagninilay Panalangin Mahal na Poong San Jose, mayroon kang mga sariling plano sa iyong buhay nang maganap ang mga bagay na hindi mo inaasahan. Naguluhan ka noong una, subalit hindi ka humusga nang pabiglabigla. Hinanap mo ang kalooban ng Diyos at matapos mong malaman kung gaano kahigit ang Kanyang kalooban para sa iyo at kay Maria, buong puso mo itong sinunod. Sa aming buhay, madalas kaming nagiging maramdamin sa Diyos, sa kapwa, at sa aming sarili dulot ng mga dinaranas naming mga

pagsubok. Turuan mo kaming kumilos nang wasto, alisin ang anumang ikinasasama ng aming loob at patuloy na unawain ang kaloobaan ng Diyos upang lalo pa matupad kung ano ang ninanais Niyang isagawa namin. Inaalala namin ang lahat ng naghahanda para sa pag-aasawa, pagpapari, o buhay-relihiyoso at sa iba pang nagmumuni-muni kung anong bokasyon ang kanilang pipiliin. Katulad mo, maging bukas nawa sila sa liwanag ng Banal na Espiritu na Siyang magbibigay-kakayahan sa kanilang magpasya nang tama. Inaalala din namin ang aming mga sariling kahilingan...Amen. (1 Ama Namin, Aba Ginoong Maria at Luwalhati) IKALAWANG HAPIS AT TUWA Ang Pagsilang kay Jesu-Cristo (Lukas 2:1-7,14) Nang panahong iyon, iniutos ni Emperador Augusto na magkaroon ng sensus sa lahat ng nasasakupan ng Imperyo ng Roma. Ang unang sensus na ito ay ginawa nang si Cirenio ang gobernador ng Siria. Kaya't umuwi ang bawat isa sa sari-sariling bayan upang magpatala. Mula sa Nazaret, isang lunsod sa Galilea, si Jose ay pumunta sa Judea, sa Bethlehem na bayang sinilangan ni Haring David, sapagkat siya'y mula sa angkan ni David. Kasama niyang umuwi upang magpatala rin si Maria na kanyang magiging asawa, na noon ay kabuwanan na. Habang sila'y nasa Bethlehem, sumapit ang oras ng panganganak ni Maria. Isinilang niya ang kanyang panganay, na isang lalaki. Binalot niya sa lampin ang sanggol at inihiga sa isang sabsaban, sapagkat wala nang lugar para sa kanila sa bahay-panuluyan. Bigla nilang nakitang kasama ng anghel ang isang malaking hukbo ng mga anghel sa kalangitan. Sila'y nagpupuri sa Diyos at umaawit, "Papuri sa Diyos sa kaitaasan, at sa lupa ay kapayapaan sa mga taong kinalulugdan niya!" Tahimik na Pagninilay

Panalangin Mahal na Poong San Jose, isang nakakalungkot na karananasan ang hayaan mong magsilang ang iyong asawa sa isang yungib dahil wala na kayong matuluyan. Hindi rin namin maubos maisip ang kahihiyan mong mapagmasdan ang Hari ng mga hari na nakahiga sa sabsaban. Subalit bahagi ito ng plano ng Diyos nang isugo Niya ang Kanyang Anak sa panahong hindi inaasahan ng mga taong abalang-abala sa kapangyarihan, kayamanan, at kasikatan. Pinalitan ang iyong sakit ng tunay na ligaya ng papanaw na daigdig - ang Mesiyas na isinilang ng iyong sakdal-linis na asawa, na inalagaan mo bilang tunay na anak, at sinamba ng mga anghel at mga pastol. Minsan, kumikilos kaming gaya ng mga Judiong hindi nakakilala sa pagdating ng Panginoon. Naging abala kami sa mga biyayang aming tinanggap, ngunit nakalimutan na namin ang mga pangangailangan ng iba. Matandaan nawa namin na noong unang Pasko nagpasya ang Diyos na makiisa sa Kanyang bayan. Katulad mo, maging matapang din nawa kami mula sa katotohanang ito at manatiling payapa sa presensya ng ating Nagliligtas na Diyos. Inaalala naminang lahat ng nagdurusa sa mga bansang may digmaan. Katulad mo, makita nawa nila ang kamay ng Diyos na kumikilos para sa kanilang kalayaan. Inaalala din namin ang aming mga sariling kahilingan...Amen. (1 Aman Namin, Aba Ginoong Maria at Luwalhati) IKATLONG HAPIS AT TUWA Ang Pagtutuli kay Jesu-Cristo (Lukas 2:21) Pagsapit ng ikawalong araw, tinuli ang bata at pinangalanang Jesus. Ito ang pangalang sinabi ng anghel bago pa siya ipaglihi. Tahimik na Pagninilay Panalangin Mahal na Poong San Jose, ibinubo ng Sanggol na Jesus ang mga unang patak ng Kanyang dugo sa Kanyang pagtutuli. Ang okasyong ito ay nagbigay sa iyo at kay Maria ng masakit na sulyap sa pagbububo ng dugo ni Kristo sa krus. Ngunit inaliw din kayo ng alaalang naparito si Jesus upang iligtas ang mga tao mula sa kasalanan.

Sa bawat pagsubok, huwag nawa naming makaligtaang tawagin ang matamis na ngalan na ibinigay mo sa Panginoon, pangalang buong pagmamahal at madalas mong sinambit, ang tanging ngalan kung saan matatagpuan ang kaligtasan. Inaalala namin ang lahat ng inuusig dahil sa kanilang pananampalataya, ang lahat ng mga biktima ng diskriminasyon dahil sa kanilang lahi o paniniwala, at ang mga gumagawa ng mga kasamaang ito. Katulad mo, manalangin nawa sila sa Ama sa pamamagitan ng makapangyarihang ngalan ni Jesus upang makawala sila sa pang-aalipin ng pag-uusig, diskriminasyon, at iba pang sakit ng lipunan. Inaalala din namin ang aming mga sariling kahilingan...Amen. (1 Ama Namin, Aba Ginoong Maria at Luwalhati) IKA-APAT NA HAPIS AT TUWA Ang Paghahain sa Sanggol na Jesus sa Templo (Lukas 2:22-23; 25-28;33-35) Nang sumapit ang araw ng kanilang pagtupad sa seremonya ng paglilinis ayon sa Kautusan ni Moises, pumunta sila sa Jerusalem. Dinala rin nila ang sanggol upang ihandog sa Panginoon, sapagkat ganito ang nasusulat sa Kautusan ng Panginoon, "Bawat panganay na lalaki ay itatalaga sa Panginoon." May isang tao noon sa Jerusalem na ang pangala'y Simeon, isang lalaking matuwid, may takot sa Diyos at naghihintay sa katubusan ng Israel. Nasa kanya ang Espiritu Santo. Ipinahayag ng Espiritu Santo sa kanya na hindi siya mamamatay hangga't hindi niya nakikita ang Cristo na ipinangako ng Panginoon. Sa patnubay ng Espiritu, si Simeon ay pumasok sa Templo. At nang dalhin doon nina Jose at Maria ang sanggol na si Jesus upang tuparin ang ayon sa hinihingi ng Kautusan, kinarga ni Simeon ang sanggol. Namangha ang mga magulang ng sanggol dahil sa sinabi ni Simeon tungkol sa bata. Binasbasan sila ni Simeon, at sinabi kay Maria, "Tandaan mo, ang batang ito'y nakatalaga sa ikapapahamak o ikaliligtas ng marami sa Israel. Siya ang magiging tanda mula sa Diyos ngunit tutuligsain siya ng marami, kaya't mahahayag ang kanilang iniisip. Dahil dito, magdaranas ka ng matinding kapighatiang parang isang patalim na itinarak sa iyong puso."

Tahimik na Pagninilay Panalangin Mahal na Poong San Jose, ikaw ang pinuno ng isang masunuring mag-anak. Dinala mo ang iyong mag-ina sa Templo bilang pagsunod sa batas ng Diyos. Bilang panganay na lalaki, inialay mo ang Sanggol na Jesus sa Panginoon; isang pag-aalay na magiging ganap sa Kanyang pagpapakamatay sa krus sa kaluwalhatian ng Ama. Sang-ayon kay Simeon, may madilim na kinabukasang naghihintay kina Jesus at Maria bilang kapalit sa pagtubos sa sanlibutan. Kaisa ka kay Maria sa pagdanas ng sakit sa magiging tadhana ng kaawa-awang sanggol. Ngunit naniwala kang gagamitin ng Maykapal ang pagdurusa ng iyong mag-anak upang makipagkasundo Siya sa Kanyang bayan. May mga pagkakataong iniisip namin na hindi maganda ang mangyayari sa daigdig, sa Simbahan, sa aming mag-anak, sa aming buhay. Gabayan mo kami na manatiling umaasa sa plano ng Diyos kahit hindi pa namin ito lubos na nauunawaan. Sundin nawa namin ang Kanyang kalooban, puno ng kaligayahan hanggang sa makita namin Siya nang harapan. Inaalala namin ang lahat ng mga bagong binyag na bata at may sapat na gulang, gayondin ang mga naghahanda para sa Sakramento ng Binyag. Katulad mo, pahalagahan nawa nila ang handog na pananampalataya at ipahayag ito tuwina habang buhay. Inaalala din namin ang aming mga sariling kahilingan...Amen. (1 Ama Namin, Aba Ginoong Maria at Luwalhati) IKALIMANG HAPIS AT TUWA Ang Pagtakas Papunta sa Egipto (Mateo 2: 13-15) Pagkaalis ng mga matatalinong tao, nagpakita kay Jose sa panaginip ang isang anghel ng Panginoon. Sinabi nito sa kanya, "Bumangon ka't dalhin mo agad sa Egipto ang iyong mag-ina. At huwag kayong aalis doon hangga't hindi ko sinasabi sapagkat hahanapin ni Herodes ang bata upang patayin." Bumangon nga si Jose at nang gabi ring iyon, dinala niya sa Egipto ang kanyang mag-ina. Doon sila nanirahan hanggang sa mamatay si Herodes. Sa gayon, natupad ang sinabi ng Panginoon sa

pamamagitan ng propeta: "Tinawag ko ang aking anak mula sa Egipto." Tahimik na Pagninilay Panalangin Mahal na Poong San Jose, nabahala si Herodes nang malaman niyang mayroon siyang karibal sa trono. Puno siya ng galit at inggit kaya ipinapatay niya ang mga sanggol sa pag-asang isa sa kanila ang bagong silang na Hari. Inutusan kang itakas ang iyong maganak sa isang banyagang lupain, dahil hindi pa oras para ialay ni Jesus ang Kanyang buhay. Kahiya-hiyang isiping madadaig ng kasamaan ang ibang tao at mananakit sila, kahit na sa mga walang kasalanan. Tigib ng lungkot at dalamhati ang mga magulang habang pinagmamasdang nilang paslangin ng mga sundalo ang kanilang mga anak. Puno ka rin ng lungkot bilang pakikiramay sa mga kaawa-awang kaluluwa. Sa awa ng Diyos, dumanas ka at ang iyong mag-anak ng ginhawa nang makarating kayo sa Egipto. May umuusbong na "kultura ng kamatayan" sa aming lipunan ngayon kung saan ang buhay ay hindi na iginagalang. Matularan nawa namin kung paano ka nanindigan sa kabanalan ng buhay sa pamamagitan ng pagtanggol mo kina Jesus at Maria sa matinding galit ni Herodes. Manindigan nawa din kami para sa buhay mula sa paglilihi hanggang sa likas nitong kamatayan. Inaalala namin ang lahat ng biktima ng aborsyon, euthanasia, at iba pang hindi kailangang pagkitil sa buhay. Ipanalangin mong, tanggapin nawa sila ng mapagbigay na Ama sa Kanyang kaharian. Ipinagdarasal din namin ang lahat ng nanganganib sa mga kasamaang ito; ipag-adya mo sila sa anumang kapahamakan. Inaalala din namin ang aming mga sariling kahilingan...Amen. (1 Ama Namin, Aba Ginoong Maria at Luwalhati) IKA-ANIM NA HAPIS AT TUWA Ang Pagbalik sa Nazaret (Mateo 2: 19-23) Pagkamatay ni Herodes, nagpakita kay Jose sa panaginip ang isang anghel ng Panginoon habang siya'y nasa Egipto. Sinabi sa kanya ng anghel, "Bumangon ka. Iuwi mo na

sa Israel ang iyong mag-ina sapagkat patay na ang mga nagtatangka sa buhay ng bata." Kaya't bumangon nga si Jose at iniuwi sa Israel ang kanyang mag-ina. Ngunit nang mabalitaan niyang naghahari sa Judea si Arquelao na anak ni Herodes, natakot siyang pumunta roon. At dahil binigyan siya ng babala sa kanyang panaginip, sila ay tumuloy sa Galilea, at doon nanirahan sa bayan ng Nazaret. Sa gayon, natupad ang sinabi ng mga propeta: "Siya'y tatawaging Nazareno." Tahimik na Pagninilay Panalangin Mahal na Poong San Jose, isang masayang okasyon para sa iyo ang umuwi na sa inyong tahanan matapos mabalitaan ang pagkamatay ni Herodes. Subalit natakot kang baka pagtangkaan ng humalili kay Herodes ang sanggol na ipinagkatiwala sa iyo. Pumunta kayo sa Nazaret, isang malayong lugar sa Israel kung saan nagsimulang magpahayag ang Panginoon ng Kanyang mga plano sa iyo at kay Maria. Bumalik ka at ang iyong mag-anak upang magsimulang muli, kung saan itataguyod ninyo ni Maria ang inyong tahanan, pagkalooban ng anumang pangangailangan ng iyong mag-anak, at iukol ang iyong buhay sa pangangalaga sa Bugtong na Anak ng Diyos. Masdan mo ang aming kasalukuyang kalagayan at ituro sa amin kung paano namin maiuugnay ang aming sarili tuwina sa aming mga mahal sa buhay, kapwa-tao, at Tagapaglikha. Makita nawa namin lagi ang kagandahan ng buhay habang sinusundan namin ang iyong halimbawa, maisantabi nawa namin ang takot at muling pasiklabin ang paniniwalang ang lahat ng bagay ay ilalagay sa ayos ng mahabaging Panginoon. Inaalala namin ang lahat ng mag-anak, lalo na ang mga ama, ina, o anak na naghahanap-buhay sa ibang bansa. Katulad mo, manatili nawa silang nagkakaisa at matatag sa pag-ibig. Inaalala din namin ang aming mga sariling kahilingan...Amen. (1 Ama Namin, Aba Ginoong Maria at Luwalhati)

IKAPITONG HAPIS AT TUWA Ang Pagkatagpo kay Jesus sa Templo (Lukas 2:, 41-43; 45-52) Taun-taon, tuwing Pista ng Paskwa, ang mga magulang ni Jesus ay pumupunta sa Jerusalem. Nang siya'y labindalawang taon na, dumalo sila sa pista, ayon sa kanilang kaugalian. Sila'y umuwi na pagkatapos ng pista. Si Jesus ay nagpaiwan sa Jerusalem ngunit hindi ito napansin ng kanyang mga magulang. Hindi nila natagpuan si Jesus. Kaya't bumalik sila sa Jerusalem upang doon maghanap. Pagkalipas ng tatlong araw, si Jesus ay natagpuan nila sa loob ng Templo. Siya'y nakaupong kasama ng mga guro. Nakikinig siya at nagtatanong sa kanila, at ang lahat ng nakakarinig sa kanya ay hangang-hanga sa kanyang katalinuhan. Namangha rin ang kanyang mga magulang nang siya'y makita. Sinabi ng kanyang ina, "Anak, bakit mo naman ginawa ito sa amin? Lubha ang aming pag-aalala ng iyong ama sa paghahanap sa iyo." Sumagot si Jesus, "Bakit po ninyo ako hinahanap? Hindi po ba ninyo alam na ako'y dapat mamalagi sa bahay ng aking Ama?" Ngunit hindi nila naunawaan ang pananalitang ito. Siya'y sumama sa kanila pauwi sa Nazaret, at siya'y naging masunurin sa kanila. Patuloy na lumaki si Jesus; lumawak ang kanyang karunungan at lalong naging kalugud-lugod sa Diyos at sa mga tao. Tahimik na Pagninilay Panalangin Mahal na Poong San Jose, lubhang nakakabahala ang pagkawala ng isang anak sa loob ng tatlong araw. Nang matagpuan mo Siya sa gitna ng mga guro, hindi mo lubos na naunawaan kung ano ang Kanyang dahilan para iwan kayo ni Maria at maging abala sa gawain ng Kanyang Ama. Subalit hindi ito naging balakid para suportahan at ihanda mo Siya sa pagtupad sa kalooban ng Ama sa takdang panahon. Minsan kami rin ay Hinubog namin sila Ngunit nakaligtaan ilagay sa hugis ang



naguguluhan sa ikinikilos ng mga kabataan. sa inaakala naming makakabuti sa kanila. naming makilala ang kanilang kakayahang kanilang sariling kinabukasan. Gabayan mo

kami kagaya ng paggabay mo kay Jesus. Matulungan nawa namin ang mga kabataan at pangalagaan sila nang wasto upang malinaw nilang makilala ang halaga ng buhay at matuklasan kung paano pa nila mapapabuti ang kanilang pakikisangkot sa gawain ng Ama - sa paaralan, sa Simbahan, sa pamayanan, sa daigdig. Inaalala namin ang mga kabataan sa buong daigdig, lalo na ang mga nagdurusa dulot ng pagsasamantala, sapilitang paggawa, bisyo, droga, at prostitusyon. Matagpuan ka nawa nila bilang kaibigan at tagataguyod na magpapalakas ng kanilang loob upang mapagtagumpayan ang kanilang pinagdaraanan at maging maliwanag na kinabukasan ng daigdig. Ipinagdarasal din namin ang lahat ng magulang at iba pang nangangalaga sa mga kabataan. Katulad mo, buong puso nawa silang magbigay-sigla at direksyon sa mga nasa pangangalaga nila. Inaalala din namin ang aming mga sariling kahilingan...Amen. (1 Ama Namin, Aba Ginoong Maria at Luwalhati) MGA PAGSAMO KAY SAN JOSE Dumudulog kami sa iyo, Mahal na Poong San Jose. Magmakaawa ka kay Jesus na noong narito pa sa lupa ay nagpasakop sa iyong kapangyarihan. Puno ng tiwala sa makapangyarihang pamamagitan, idinadalangin namin: San Jose, piniling ama sa lupa ni Jesus na ating Tagapagligtas, Ipanalangin mong makita namin si Kristo sa aming kapwa at ibigin sila alang-alang sa Kanya. San Jose, malinis na asawa ng Sakdal-linis na Birheng Maria, Ipanalangin mong mahalin din namin si Maria kagaya ng hindi makasarili mong pag-ibig sa kanya. San Jose, tagapagtanggol ng mga mag-anak, Ipanalangin mong panibaguhin namin ang aming mga tahanan kagaya ng tahanan mo sa Nazaret. San Jose, halimbawa para sa mga manggagawa, Ipanalangin mong ang aming mga gawa ay magpatotoo sa kadakilaan at kaluwalhatian ng ating Tagapaglikha. San Jose,modelo ng pagmumuni-muni, Ipanalangin mong lagi nawa naming hanapin ang kalooban ng Diyos sa mga araw-araw na kaganapan.

San Jose, deboto ng kabaang-loob, Ipanalangin mong higit kaming umasa sa kapangyarihan ng Diyos kaysa sa aming kakayahan. San Jose, taong nanindigan sa kapayapaan at pagkakaisa, Ipanalangin mong magtulungan kami na pagbuklurin ang lahat sa ilalim ng pamumuno ni Kristo. San Jose, tagapamagitan sa mga nag-aagaw-buhay, Ipanalangin mong lisanin namin ang daigdig na ito nang may mabuting ugnayan sa Diyos at sa kapwa. San Jose, Pintakasi ng Pandaigdigang Simbahan, Ipanalangin mong buong katapangan naming ipahayag ang aming pananampalataya at turuan ang iba na gawin din ito. Ipanalangin mo kami, O maluwalhating San Jose. Nang kami ay maging dapat sa mga pangako ni Kristo. PANGWAKAS NA PANALANGIN Makapangyarihang Diyos, pinupuri at pinasasalamatan Ka namin sa pagpili Mo kay San Jose na maging ama sa lupa ng Iyong Bugtong na Anak. Sa pamamagitan ng kanyang halimbawa at mga panalangin, makilala nawa namin ang aming halaga bilang Iyong mga anak - nakikibaka sa daigdig na ito, subalit nakalaan para sa buhay na walang hanggan sa Iyong kaharian. Ipagkaloob Mong manatili kaming tapat sa Iyo hanggang sa masaya naming anihin ang mga bunga ng mga butil na inihasik sa lupang bayang puno ng hapis. Hinihiling namin ito sa pamamagitan ni Kristong aming Panginoon. Amen.



- Pietro S. Albano © 2011 - All rights reserved

